
Uvod 



Carine i carinski sistem svake države, pa i Bosne i Hercegovine, imaju veliki značaj pri otvorenoj 
međunarodnoj robnoj razmjeni. Iz tih razloga, a posebno iz razloga bržeg uključivanja naše privrede u 
međunarodne robne tokove, bitno je da carina i carinski sistem naše zemlje, budu savremeni sa nizom 
usvojenih međunarodnih rješenja koje imaju razvijene države. 

Vođenje zaštitne carinske politike i njena konkretizacija u Carinskoj tarifi svake zemlje je vrlo osjetljivo 
pitanje i ljudi koji vode carinsku politiku moraju biti posebno obazrivi pri konkretizaciji zaštitne carinske 
politike u carinskim tarifama. Ta obazrivost bi se ogledala, prije svega u tome da zacrtana carinska 
politika u carinskim tarifama ne smije da bude ni suviše visoka - da sprječava uvoz roba, putem zacrtanih 
visokih carinskih stopa, kao ni obrnuto, da carinske stope budu suviše niske i da se suviše liberalizuje 
uvoz, ne vodeći računa pri tome o razvoju domaće proizvodnje. Rješenja treba tražiti kroz jedan srednji 
pristup, da carine budu u pogledu svoga nivoa realno odmjerene, tj. da ne budu ni pretjerano visoke, ni 
pretjerano niske, tj. da budu tako postavljene da omogućavaju razumnu konkurenciju i razuman uvoz 
inostrani roba. 

Carine naše zemlje, ne smiju biti barijera otvorenim robnim razmjenama sa inostranstvom, niti uvozu, jer 
se radi i o zavisno uvoznoj privredi (pa se ni izvoz ne može ostvariti bez neophodnog uvoza, posebno 
reprodukcionog materijala i sirovina, što će omogućiti proizvodnju roba za izvoz), već naprotiv, one 
moraju biti u funkciji takvih robnih razmjena. S druge strane, carine ne mogu biti zabrana uvozu iz 
inostranstva, jer autarhična i zatvorena privreda jedne države, pa čak i onih razvijenijih država, nije 
poželjna i ekonomski opravdana. Stoga carina, u svakom carinskom sistemu, pogotovu kod mladih 
privreda u razvoju, mora da omogući i razuman uvoz, ali da i instrumenti carina i instituti carinskog 
sistema omoguće i pospješe izvozne tokove privreda u tranziciji i razvoju. To se, uostalom, sa pravom, 
očekuje i od naših carina i carinskog sistema Bosne i Hercegovine. 

